
Ընդհանուր իրավասության դատարանի 2020 թվականի մարտի 20-ի թիվ ԵԴ/30917/02/19 վճռով Հայաստանի երիտասարդական հիմնադրամը (այսուհետ նաև՝ Հիմնադրամ) գտնվում է լուծարման գործընթացում։
ՀՀ արդարադատության նախարարի 20.08.2020թ. թիվ 326-Ա հրամանի հիման վրա նշանակված Հիմնադրամի ժամանակավոր խորhուրդը 2021թ. հուլիսի 9-ի թիվ ՀԵՀ/2-2021 արձանագրությամբ նշանակել է լուծարման հանձնաժողով: 
«Հիմնադրամների մասին» ՀՀ օրենքի 35-րդ հոդվածի 11-րդ մասը սահմանում է, որ հիմնադրամի լուծարման դեպքում պարտատերերի պահանջները բավարարելուց հետո, ինչպես նաև այն դեպքում, երբ լուծարման միջանկյալ հաշվեկշիռը հաստատելու պահին հիմնադրամը չունի պարտավորություններ պարտատերերի նկատմամբ, գույքն ուղղվում է հիմնադրամի կանոնադրությամբ նախատեսված նպատակներին, դրա անհնարինության դեպքում դրամական միջոցները փոխանցվում են պետական բյուջե, իսկ այլ գույքը սեփականության իրավունքով փոխանցվում է Հայաստանի Հանրապետությանը՝ ի դեմս Կառավարության, բացառությամբ օրենքով սահմանված դեպքերի: 
Ըստ կանոնադրության Հայաստանի երիտասարդական հիմնադրամի հիմնական նպատակներն են Հայաստանի երիտասարդության առջև ծառացած բազմաբնույթ հիմնախնդիրների լուծման ուղղությամբ գործունեություն ծավալելը, Հայաստանի զարգացմանն ու ամրապնդմանը, Հայաստանում ընթացող ժողովրդավարական գործընթացներին, իրավական պետության և քաղաքացիական հասարակության կայացմանն աջակցելը, Հայաստանում և արտերկրում երիտասարդական դաշտի, ինչպես նաև երիտասարդական ոլորտի խնդիրների մասին եղած տեղեկատվության հավաքման, համակարգման և հրապարակման կազմակերպման նպաստելը, Հայաստանի մշակութային, գիտա-կրթական և պատմական ժառանգության տարածումն ու ներկայացումը արտերկրում, Հայաստան-Արցախ-Սփյուռք կապերի ամրապնդմանը, համատեղ ծրագրերի մշակմանն ու իրականացմանն աջակցելը  և այլն։
Հաշվի առնելով, որ Հայաստանի երիտասարդական հիմնադրամը լուծարվում է և վերջինիս գործունեությունը դադարելու է առանց իրավունքներն իրավահաջորդության կարգով այլ անձանց անցնելու՝ հիմնադրամի գույքը լուծարումից հետո նախատեսվում է սեփականության իրավունքով փոխանցել Հայաստանի Հանրապետությանը՝ ի դեմս ՀՀ կառավարության։ 
Ներկայացված նախագծով նախատեսվում է սեփականության իրավունքով ընդունել Հայաստանի երիտասարդական հիմնադրամի լուծարումից հետո մնացած՝ ՀՀ Կոտայքի մարզ, քաղաք Ծաղկաձոր, գլխավոր մարզահամալիր թաղ. 81, գլխավոր մարզահամալիրի 3-րդ մասնաշենք հասցեում գտնվող 6 983.02 քառ. մետր մակերեսով շենք-շինությունները և դրանց օգտագործման ու սպասարկման համար առանձնացված 1.2 հա մակերեսով հողամասը, ինչպես նաև այնտեղ գտնվող շարժական գույքը և ամրացնել ՀՀ տարածքային կառավարման և ենթակառուցվածքների նախարարության պետական գույքի կառավարման կոմիտեին։
Նախագծով միաժամանակ նախատեսվում է ընդունված Անշարժ գույքը ներկայացնել օտարման՝ դասական աճուրդով գնահատված արժեքի 100 տոկոսի չափով։
Օտարման ենթակա Անշարժ գույքի շուկայական արժեքը Հայաստանի Հանրապետության կառավարության 1998 թվականի մարտի 27-ի N209 որոշմամբ սահմանված կարգով՝ 2021 թվականի հունվարի 10-ի դրությամբ կազմում է 1 385 539 000 դրամ։
ՀՀ կառավարության 18.08.2021թ. թիվ 1363-Ա որոշմամբ սահմանվել է ՀՀ կառավարության 2021-2026թթ. ծրագիրը, որի 6.7 կետով հաստատվել է «Պետական գույքի արդյունավետ կառավարում» բաժինը։ Ծրագրի համաձայն սահմանվել է գույքի արդյունավետության և գրավչության բարձրացմանը, միասնական բազայի հաշվառմանը, բնակչության սոցիալ-տնտեսական խնդիրների լուծմանն ուղղված մի շարք կատարման ենթակա միջոցառումներ։ ՀՀ Կոտայքի մար, քաղաք Ծաղկաձոր, գլխավոր մարզահամալիր թաղ. 81, գլխավոր մարզահամալիրի 3-րդ մասնաշենք հասցեում գտնվող անշարժ գույքի օտարումը բխում է ՀՀ կառավարության 2021-2026թթ. ծրագրի պահանջներից։
«Գույք ընդունելու, ամրացնելու և օտարելու մասին» ՀՀ կառավարության որոշման նախագծի ընդունման արդյունքում նախատեսվում է Հայաստանի Հանրապետության պետական բյուջե ապահովել լրացուցիչ դրամական մուտքեր։
